ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ
ՓԵՏՐՎԱՐԻ 28-Ի N 201-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 

Անհրաժեշտությունը։ «Հայաստանի Հանրապետության կառավարության 2019 թվականի փետրվարի 28-ի N 201-Լ որոշման մեջ փոփոխություն և լրացումներ կատարելու մասին Կառավարության որոշման նախագծի ընդունումը պայմանավորված է սպանդանոցների կողմից գյուղատնտեսական կենդանիների մթերումներ (գնումներ) իրականացնող տնտեսավարողներին բյուջետային երաշխիքից օգտվելու հնարավորություն տալու և ծրագրի որոշակի դրույթներ, մասնավորապես՝ շահառուի հետ  փոխկապակցված անձանց շրջանակը հստակեցնելու և այդ մասին տեղեկատվություն տրամադրելու անհրաժեշտությամբ։
Ընթացիկ իրավիճակը և խնդիրները։ Ներկայումս ՀՀ-ում մսամթերքի շուկայում կարևորվում է սպանդանոցների ցանցի դերը, որպես գյուղատնտեսական կենդանիների՝ խոշոր եղջերավոր կենդանիների (ԽԵԿ), մանր եղջերավոր կենդանիների (ՄԵԿ) և խոզերի մթերման և սպառողներին մսամթերքով ապահովման միջոց: 
Հանրապետությունում գյուղատնտեսական կենդանիների մթերմամբ ու բտմամբ զբաղվող մասնագիտացված կառույցները սակավաթիվ են կամ գրեթե բացակայում են, իսկ մսի շուկայի պահանջարկը բավարարում են անհատ գյուղացիները, որոնց կենդանիների միսը չունի ստանդարտ որակ, չի բավարարում սպառողների պահանջներին, ինչի պատճառով ցածր են նաև սպառման ծավալները:
Սննդամթերքի անվտանգության և վերահսկման նվազագույն կանոնների պահպանման տեսանկյունից, անհրաժեշտ է գյուղատնտեսական կենդանիների մորթն իրականցվի սպանդանոցներում: Ներկայումս, տնտեսավարողները կառուցելով սպանդանոցներ կատարել են մեծ ներդրումներ՝ ներգրավելով վարկային միջոցներ, ակնկալելով, որ գործընթացի մեկնարկի արդյունքում կստանան բավարար եկամուտ և դրանով իսկ կսպասարկեն վարկային պարտավորությունները: Սակայն, պարտադիր մորթի գործընթացի ոչ հետևողական կազմակերպման արդյունքում վարկային պարտավորությունները չեն կատարվել և տնտեսավարողները հայտնվել են ֆինանսական դժվար կացության մեջ:
Կառավարության 2019 թվականի փետրվարի 28-ի N 201-Լ որոշմամբ հաստատված Գյուղատնտեսական հումքի մթերումների (գնումների) նպատակով տրամադրվող վարկերի տոկոսադրույքների սուբսիդավորման ծրագրի շրջանակում տոկոսադրույքների սուբսիդավորմամբ վարկեր տրամադրվում են սպանդանոցների կողմից  գյուղատնտեսական կենդանիների գնումների համար։ Սակայն տնտեսվարողների մոտ խոչընդոտներ են առաջանում վարկային միջոցի ստացման համար երաշխիքների ապահովման հարցում։ 
Շահագրգիռ կողմերի, մասնավորապես՝ «Միս ու կեր արտադրողների և անասնաբույծների ասոցիացիա» ՀԿ-ի անդամների հետ քննարկումների արդյունքում նպատակահարմար է գտնվել գործունեության շարունակականության ապահովման և մեկնարկային մատչելի ռեսուրսներ ապահովելու համար տրամադրել վարկի մինչև 70 տոկոսի չափով բյուջետային երաշխիք։
Միաժամանակ, Գյուղատնտեսական հումքի մթերումների (գնումների) նպատակով տրամադրվող վարկերի տոկոսադրույքների սուբսիդավորման ծրագրի 23-րդ կետի 1-ին ենթակետով սահմանվել է, որ ծրագրի շրջանակներում տրամադրվող վարկի չափի հաշվարկում չպետք է ներառվեն վարկառուին սեփականության կամ օգտագործման իրավունքով պատկանող կամ վարկառուի հիմնադիր կամ բաժնետեր հանդիսացող անձանց կամ նրանց ընտանիքի անդամների (ծնող, ամուսին, զավակ) կողմից մշակվող հողատարածքների բերքից կամ գյուղատնտեսական կենդանիների կաթից կամ գյուղատնտեսական կենդանիներից կամ շինշիլայից և վարկառուի հետ կնքված հումքի գնման պայմանագրերում նշված արժեքը։ Սակայն ծրագրի գործողության ընթացքում արձանագրվել են նշված պահանջի խախտումներ։ Մասնավորապես՝ այդ մասին արձանագրվել է Ֆինանսների նախարարի 2022 թվականի հունվարի 18-ի N 1-Ա և հունիսի 20-ի N 25-Ա հանձնարարագրերի համաձայն Ֆինանսների նախարարության ֆինանսաբյուջետային վերահսկողության վարչության կողմից Էկոնոմիկայի նախարարությանը ծրագրի իրականցման նպատակով հատկացված միջոցների ստուգման արդյունքում։
 Կարգավորման նպատակը և բնույթը։ Սույն նախագով առաջարկվում է սպանդանոցների կողմից գյուղատնտեսական կենդանիների մթերումների (գնումների) նպատակով մինչև 2023 թվականի դեկտեմբերի 30-ը տրամադրել վարկեր՝ մինչև 1.5 տարի մարման ժամկետով, 9 տոկոսային կետով սուբսիդավորմամբ (տրամադրվող վարկերի առավելագույն տոկոսադրույք չի սահմանվում), իսկ վարկերի մայր գումարի մարման համար սահմանված արտոնյալ ժամկետը վարկը տրամադրելու պահից հաշվարկել ոչ ավելի, քան 6 ամիս: 
Նախագծով վարկի գումարը հաշվարկվելու է սպանդանոցի մակերեսով՝ 15 քառ. մ մակերեսի համար ոչ ավելի, քան 3.0 մլն դրամ հաշվարկով։ Յուրաքանչյուր շահառուին տրամադրվող վարկերի առավելագույն հանրագումարը՝ 20.0 մլն դրամ է:
Միաժամանակ, առաջարկվում է ծրագրում կատարել համապատասխան փոփոխություն և լրացումներ, ըստ որոնց՝
· հստակեցվում է վարկառուի հետ փոխկապակցված անձանց շրջանակը և սահմանվում է, որ ծրագրի շրջանակներում փոխկապակցված անձիք են համարվում շահառուի հիմնադիր կամ ավելի քան 10 տոկոս բաժնետոմս ունեցող բաժնետեր հանդիսացող անձիք կամ նրանց ընտանիքի անդամները (ծնող, ամուսին, զավակ),
· [bookmark: _Hlk125107217]սահմանվում է պահանջ, որ շահառուները ՖԿ-ին ներկայացվող վարկային հայտին կցում են  նաև շահառու հետ ծրագրով սահմանված փոխկապակցված անձանց անունները և ազգանունները,
· ՖԿ-ն ձև 1-ի հետ միասին Էկոնոմիկայի նախարարություն է ներկայացնում նաև շահառու հետ ծրագրով սահմանված փոխկապակցված անձանց անունները և ազգանունները։
· Շահառուից հայտը ստանալուց հետո ՖԿ-ն իրականացնում է պայմանագրերում ներառված դրույթների և N 1 կամ N 3 ձևերի տեղեկատվության վերաբերյալ ծրագրով, այդ թվում՝ 23-րդ կետի 1-ին ենթակետով նախատեսված պահանջների, շահառուի հիմնադիր կամ ավելի քան 10 տոկոս բաժնետոմս ունեցող բաժնետեր հանդիսացող անձանց կամ նրանց ընտանիքի անդամների (ծնող, ամուսին, զավակ) անունների և ազգանունների, ինչպես նաև հայցվող վարկի չափի (գումարի) պայմանագրերի հետ համապատասխանության ուսումնասիրություն:
Նախագծի մշակման գործընթացում ներգրավված ինստիտուտները և անձինք։ Սույն նախագծերը մշակվել են Էկոնոմիկայի նախարարության կողմից՝ ոլորտի տնտեսավարողների առաջարկությունների հիման վրա։ Նախագծի մշակմանն այլ ինստիտուտներ և անձինք չեն մասնակցել: 
Ակնկալվող արդյունքը։ Սույն նախագծերի ընդունման արդյունքում սպանդանոցների կողմից գյուղատնտեսական կենդանիների գնումներ իրականացնող տնտեսավարողներին հնարավորություն կտրվի օգտվելու բյուջետային երաշխիքի գործիքից։ 
Նախագիծը կնպաստի սպանդանոցային գործունեության ծառայություններ մատուցող շահառուների կողմից մթերումների կազմակերպմանը, հետագա գործունեության համար բարենպաստ պայմանների ստեղծմանը։ Մասնավորապես ծրագրի շրջանակում ներգրավված ֆինանսական ռեսուրսների միջոցով սպանդանոցների կողմից առևտրային կետեր կառաքվի անվտանգ, բարձր որակի առնվազն 300 տոննա տավարի միս։ Այն նաև հնարավորություն կտա սպանդանոցներին եկամուտ ձևավորել ոչ միայն մորթ իրականացման ծառայությունից, այլև կենդանի կենդանիների գնման, բտման և սպանդանոցային մորթի ու մատակարարման միջոցով։ Վերջինս կձևավորի նոր մշակույթ սպանդանոցային գործունեության ոլորտում։ Հատկանշական է, որ տվյալ ենթաուղղությունը կնպաստի նաև նոր աշխատատեղերի ստեղծմանը։
Ներկայացվող հարցի կապակցությամբ լրացուցիչ ֆինանսական միջոցների անհրաժեշտությունը և Հայաստանի Հանրապետության պետական բյուջեի եկամուտներում և ծախսերում սպասվելիք փոփոխությունները։ Սույն նախագծերի ընդունման դեպքում պետական և տեղական ինքնակառավարման մարմինների բյուջեներում ծախսերի և եկամուտների էական ավելացում կամ նվազում չի առաջանում։
Ներկայումս հանրապետությունում գործում է սպանդի ծառայություն մատուցող շուրջ 60 սպանդանոց։ Եթե ծրագրից օգտվեն սպանդանոցների շուրջ 17%-ը, իսկ բյուջետային երաշխիքի տրամադրման համար դիմեն դրանց 100%-ը, ապա ակնկալվում է, որ բյուջետային երաշխիքի համար կարող է դիմել շուրջ 10 շահառու։ Յուրաքանչյուր շահառուին տրամադրվող վարկի առավելագույն գումարը՝ 20.0 մլն դրամ է։ Արդյունքում, սպանդանոցների կողմից բյուջետային երաշխիքների տրամադրման պահանջարկը գնահատվում է շուրջ 140.0 մլն դրամ։  Այն դեպքում, եթե վարկը չմարելու ռիսկը գնահատենք 10%, ապա պետական բյուջեի վրա կարող է առաջանալ շուրջ 14.0 մլն դրամի պարտավորություն։
  Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թվականների ծրագիր, ոլորտային և/կամ այլ ռազմավարություններ։ Սույն որոշման նախագիծը բխում է Կառավարության 2021 թվականի նոյեմբերի 18-ի N 1902-Լ որոշումով հաստատված Հայաստանի Հանրապետության կառավարության 2021-2026 թվականների գործունեության միջոցառումների ծրագրի Էկոնոմիկայի նախարարության բաժնի «9.4 Ագրոպարենային արտադրանքի իրացման և արտահանման խթանում» միջոցառման «Հումքի մթերման գործընթացին, կոնյակի ու կոնյակի սպիրտի արտահանմանն աջակցություն, ինչպես նաև գինեգործության ու կոնյակագործության արտադրության խթանման արդյունքում առաջիկա 5 տարիներին հումքի մթերման և թողարկվող արտադրանքի ծավալների ավելացում մինչև 50 %-ով» ակնկալվող արդյունքից։
Սույն որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելը։ Սույն որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու անհրաժեշտություն չի առաջանում։

